
Hezkuntzako Genero Berdintasunaren Plana idatziko duen lantaldeak lehenengo bilera eginen du
Ostirala, 2008ko otsailaren 29a. Nafarroako Gobernuko Hezkuntza Departamentuko Zerbitzuetako ordezkariek Departamentuaren antolakuntza eta funtzionamendua aztertuko dituzte, gaur, generoaren ikuspuntutik. Era berean, Departamentuak eskaintzen dituen hezkuntza zerbitzuak ere aztertuko dituzte, eta hobekuntza proposamenak eginen dituzte, Hezkuntzako Genero Berdintasunaren Planean sartzeko. 

Nafarroako Foru Komunitateko Emakumeen eta Gizonen Aukera Berdintasunerako I. Plana (2006-2010) eta Emakumeen eta Gizonen Benetako Berdintasunerako martxoaren 22ko 3/2007 Lege Organikoaren baitan dauden hezkuntza politiken gaineko orientabideak erabiliko dituzte erreferentzia esparru gisa.

Nafarroako hezkuntza komunitatea ordezkatuko duten lantaldeek adierazitako proposamenak eta beharrizanak egituratuko ditu planak, eta arreta berezia eskainiko dio hezkuntza prozesuan neskak eta mutilak desberdin tratatzea dakarten jokabide eta eduki sexistak eta estereotipoak ezabatzeari, Haur Hezkuntzan hasi eta Lanbide Heziketara edo Unibertsitatera arte. 


Departamentuaren iritziz, eskolaren bidez nesken eta mutilen garapen integrala sustatzeko beharrezkoak diren baldintzak sortu behar ditu hezkuntza sistemak, eta berdintasun balioak barneratu behar ditu, azken batean zuzentasunean, begirunean eta erantzunkidetasunean oinarritutako harremanak sortzea ahalbidetzeko. 


Hezkuntza komunitate osoak helburu hori izan behar du. Horregatik, Nafarroako ikastetxeekin, familiekin eta hezkuntza prozesuan parte hartzen duten beste erakunde batzuekin lankidetzan eginen dute Plana, eta hartara, berrikuntzaren eta berdintasunaren bidez, Nafarroako kalitatezko hezkuntza sistema sendotuko dute. 


Berdintasun Planaren lehenengo helburua Nafarroako Gobernuko Hezkuntza Departamentuaren beraren eginkizunak, zerbitzuak eta barruko zein kanpoko eragina diagnostikatu ahal izateko jarduerak diseinatzea izanen da, Hezkuntzako Genero Berdintasunaren Planaren bidez hezkuntzaren esparruko esku-hartze orokorra diseinatzeko. 
Genero berdintasunaren aldeko esku-hartze orokor hori, beraz, Departamentuan bertan hasiko da, eta ondoren, Departamentuarekin harremana duten zentroetara eta gizartera, oro har, zabalduko dute berdintasunerako politika. Horretarako, genero berdintasunaren ikuspuntua zerbitzuen eskaintzan eta politika, programa eta proiektu guztietan barneratuko dute. Metodologiari dagokionez, parte-hartzea sustatuko dute, eta pertsona guztien iritzia integratuko dute, diagnostikoa egiteko eta Berdintasun Planeko jarduerak definitzeko eta proposatzeko. Departamentuko Zerbitzu eta Atal guztiek parte hartuko dute, honako arlo hauetan: komunikazioan (politika eta programa guztietako komunikazioaren hizkuntzan eta irudi eta eduki guztietan emakumea agerian egoteko); datuen segmentazioan (jardueretan egindako aurrerapenak ebaluatzea eta hasierako egoeraren diagnostikoa egitea ahalbidetuko duten neurketak egiteko); barne eta kanpo prestakuntzan (pertsonak dinamizatzeko eta gaitzeko, proiektuan parte hartu dezaten, eta kanpo eragileak ere sentikortzeko eta gaitzeko); legediaren aldarrikapenean (neurriak, hizkuntza eta ekintza positiboak eraginkorrak izan daitezen bermatzeko); genero alderdiak kontuan hartzen dituzten diru laguntzetan eta kontratazioetan; eta pertsonen kudeaketan (horretarako, prestakuntza, sustapena, eta laneko ordainsariak eta baldintzak aztertu beharko dituzte).
Hori guztia egin aurretik, diagnostiko kualitatibo eta kuantitatiboa egin beharko dute, generoaren ikuspuntutik, honako hauek kontuan hartuta: Zuzendaritza, Atal eta Administrazio Unitate bakoitzeko zerbitzuak eta bezeroak, egiten dituzten ekintzen diseinua, eta sustatzen dituzten ekintzen kanpo eragina. Aipaturiko diagnostikoan emakumeen eta gizonen antolakuntza, baldintza, posizio eta parte-hartze mailari buruzko garrantzizko informazioa bilduko dute; kudeaketa sistemako arauak, jokabide ereduak, eta prozedura formalak edo informalak identifikatuko dituzte; baliabideak, ondasunak (prestakuntza, soldata, etekin sozialak, etab. barne) eta etekinak emakumeek eta gizonek zer mailatan eskuratu ditzaketen eta zer mailatan erabiltzen eta kontrolatzen dituzten identifikatuko dute; eta emakumeek erabakiak hartzeko prozesuetan parte hartzeko moduak identifikatuko dituzte (kantitateari eta kalitateari dagokionez).(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

